
MAY IT PLEASE THE TRIBUNAL

He Karakia

He hōnore, He korōria, he maungārongo ki te whenua he whakaaro pai ki ngā

tāngata katoa.

Āmine.

Kia tata mai rā koe e Ihowa kia mātou i tēnei ra, hei ārahi koe i a mātou ki te

oranga tonutanga, hei āwhina, hei tiaki i a mātou i roto i ngā tini pūtangaketanga

i ngā tini pāheketanga o tēnei Ao.

Korōria ki tōu ingoa tapu.

Āmine.

Introduction

1. Ko Te Rua Rakuraku ahau, tētahi o ngā kaikerēme mō WAI 558 te kerēme

kokoraho o te hapū o Ngāti Ira. Ko Terehita John Pio, ko Paeone Goonan, ko

Te Ringahuia Hata ētahi o ngā kaikereme, engari ko Hone John Kameta te

kaikerēme tuatahi. Nāna te tono I tuku ki te Taraipiunara i te tau 1995. I

mate mai a Hone i te tuawhitu o ngā ra o Nōema i te tau 2016. Moe mai ra e

Hone i raro i tou whakaruruhau, i to māunga tapu, a Matawhaura.

2. Anei taku pepeha. I rongo au ki ngā kōrero a ōku mātua tīpuna, nā rātou te

kōrero kia mōhio ai ki tō pepeha, kia mōhio ai nō hea koe, kia mōhio mai koe

ki tō whakapapa, ā, kia mōhio hoki koe ko wai koe.

Ko Matītī te Māunga,

Ko Tamatea (Waioweka) te Awa,

Ko Ōpeke te Marae,

Ko Irapuaia te whare tīpuna,

Ko Ngāti Ira te hapū,

Ko Hira Te Popo te Rangatira,

Ko Au te mokopuna a Hira Te Popo,

Ko Te Whakatōhea te iwi,

Ko Mataatua te waka.

3. Anei taku whakapapa, e pā ana ki a Ngāti Ira.

4. Anei ētahi o āku mahi i runga tō mātou marae. He tohunga nā te hāhi Ringatū.

Tokowhā mātou ngā tohunga o Ōpeke i ēnei rā. Ia whā marama ka tū te

Tekau mā rua ki runga i tō mātou marae o Ōpeke. Ka karakia hoki te hāhi i te

kotahi o Hānuere me te kotahi o Hūrae.

5. Ko te hāhi Ringatū tō matou hāhi i Waioweka, nō mai rā anō i te wā o Te

Kooti rāua ko Hira Te Popo. Kei roto katoa i te reo Māori, ko ngā waiata, ngā

inoi me ngā hīmene kei roto katoa i te reo Māori – ko to mātou ao he Māori

tonu, ko ngā kawa, ko te reo Māori me ngā tikanga i waiho mai e ngā mātua,

e ngā tīpuna.

6. Ko au hoki tētahi o ngā kaikōrero o runga i te marae. Ko tāku, he pupuri i te

mana me te mauri o Ngāti Ira i runga i te pae tapu. Arā ko te ārahi i ngā

tikanga o runga i te marae ātea tēnā, ko te whaikōrero tēnā, ko te pupuri me te

whāngai i te hītori, ngā whakapapa me ngā kōrero tuku iho.

7. Ka tae mai ngā take me ngā kaupapa maha ā te hapū me te iwi o Te

Whakatōhea. I ētahi wā hei ātawhai, hei tautoko, hei whakatau, hei tohe, hei

whāngai whakaaro, kupu akiaki, kia tae ā kanohi rānei. I te mutunga iho ko

aku mahi ēnei mō taku hapū a Ngāti Ira.

8. Ko au te hēmana o te kōmiti o Te Tarata. I tū ai to mātou rā maumahara ki a

rātou mā, i te tuawh` o ngā ra o Oketopa i te tau 2015.

9. He kaitautoko anō ahau i ngā hiahia o tō mātou kura kaupapa, Te Kura

Kaupapa o Waioweka, ā, me tō mātou kōhanga reo, Te Puna o Te Aroha

Kōhanga Reo o Waioweka.

10. Ko taku mahi i roto i te ao pākehā, he kaiwhakahāere, he kaiwhakaako hoki i

te Wānanga o Aotearoa i Ōpotiki.

11. Ko taku hoa rangatira, ko Angie Gage nō Te Whānau Apanui. Ko tā māua

tamāhine ko Bobette, me tā māua mokopuna.

12. Anei aku kaupapa kōrero mō te wāhanga o ngā kokoraho o Ngāti Ira mō te

wiki e haramai nei ko:-

a) Ngā Tikanga me ngā Kawa o Ngāti Ira

b) Ngā whenua me ōna rawa i raupatuhia

c) Te pakanga o Te Tarata i te tau 1865

13. Ka tū ahau ki te whakatakoto i ēnei kōrero taumaha i mua i te aroaro o te

Taraipiunara i ngā rā kua whakaritea, kia whakarongo mā te taringa, kia kitea

mā te kanohi, kia purea ai koutou e ngā hau a Tāwhihirimātea, kia areare mai

o koutou wairua ki ngā kōrero i tuku iho mai i ngā mātua tīpuna o Ngāti Ira.

14. Hei whakakapi i taku kōrero i konei, “Mā Ngāti Ira e kōrero mō Ngāti Ira.” E

kore au e whakaae mā tētahi atu, ētahi atu rānei e kōrero mō te raupatutanga

o ngā whenua o Ngāti Ira.

Te Rua Rakuraku




